
Ha xuufee bayzettiyaaba gidenna. Kumetta saˈan Geeshsha Maxaafaa tamaarissanawu giigissiyoobaappe issuwaa gidishin, he oosoy asay ba dosan immiyo miishshan oosettees. Miishsha immanawu koyikko, www.jw.org xomoosa.

Hara qonccissoy imettana xayikko, xiqiseti ekettidoy Wolayttatto Geeshsha Maxaafaappe. “NW” giyaagee, xiqisee Ooratta Alamiyaa Geeshsha Maxaafaappe ekettidoogaa bessees.

Hara qonccissuwaa woy Geeshsha Maxaafaa naxa xannaˈanawu koyay?

www.jw.org/wal xomoosa woykko kaallidi deˈiya adrashatuppe neeyyo injjetiyaasaa xaafa.

Gidduwaa Erissuwaa





Yihoowa Markkati 750ppe dariya qaalan xuufiyaa birshshidi attamissiyoogaa eray?

Nuuni hegaadan oottiyoy aybissee? Geeshsha Maxaafaa qofay ‘zare ubbaayyo, qommo ubbaayyo, dumma dumma biittaa qaala ubbaayyo’ gakkanaadaana. —Ajjuutaa 14:6.

Ha “Beegottite!” maxeetee nuuni birshshiyo oosuwaa waati oottiyaakko yootees.











^ (Ajj. 14:6) Sa7an de7iya asa ubbaayyo, zare ubbaayyo, qommo ubbaayyo, dumma dumma biittaa qaala ubbaayyoonne yara ubbaayyo merinaa wonggeliyaa mishiraachchuwaa awaajjanau, bolla saluwan paalliya hara kiitanchchaa taani be7aas.

SINTTA HUUPHE YOHUWAA | QAALAA DUMMATETTAA XUBIYAA KANTTIYOOGAA

Beniisappe Doommidi Deˈiya Xubiyaa Kanttiyoogaa





ALAMIYAN ha wodiyan 7,000 gidiya qaalay deˈees; hegee issisaappe harasaa biya, zalˈˈiya, tamaariya asaynne haariya kawotettati metootanaadan oottees. Hegee beniisappekka doommidi deˈiyaabaa. Leemisuwawu, Parsse Kawuwaa Ahashiwerosi (Arxxekssiisa I gidana) 475n K.K. ‘Hinddeppe Toophiyaa gakkanaashin deˈiya, 127 biittata kawoppe garssaara haariyaageetussi ba awaajuwaa dumma dumma qaalaaninne dumma dumma pitaliyan xaafissidi’* kiittiis.

Ha wodiyan daro dirijjiteti, ubba qassi kawotettati hegaa mala metiyaabaa oottanawu malokkona. SHin issi dirijjitee hegaa malabaa oottiiddi deˈees. Yihoowa Markkati muleera 750ppe dariya qaalan Geeshsha Maxaafaa gujjin, maxeeteta, cenggurssan, qassi biiduwan giigiyaabaanne daro maxaafata giigissoosona. Hegaa giddon 80 gidiya malaata qaalaykka deˈees. Yihoowa Markkati ayfee xeellenna asawukka Bireeliyan xuufiyaa giigissoosona.

Keehi maalaalissiyaabay, Yihoowa Markkati hegaa oottiyoy miishshaassa gidenna. Qassi eta xuufiyaa birshshiyaageetinne harabaa oottiya ubbay bantta dosan oottoosona. Eti hegaa keena daro qaalan birshshanawu baaxetiyoy aybissee, qassi hegaa waati oottiyoonaa?







^ MENT. 3 Geeshsha Maxaafan Asttiro 8:9 xeella.






^ (Ast. 8:9) Siiwaana giyo heezzantto aginan, laatamanne heezzantto gallassan, Marddikiyoosi kawuwaa xaafeta ubbaa xeegiis; xeegidi Hinddeppe Toophphiyaa gakkanaashin de7iya, xeetanne laatamanne laappun biittata kawoppe garssaara haariyaageetussi, auraajjaa haariyaageetussinne biittaa halaqatussi yeddiyo awaajuwaa xaafissiis. Awaajoi dumma dumma qaalaaninne dumma dumma pitaliyan xaafettiis; qassi Aihudatussikka eta qaalaaninne eta pitaliyan xaafettiis.








SINTTA HUUPHE YOHUWAA

Qaalaa Dummatettaa Xubiyaa Kanttiyoogaa Birshshiyo Oosuwaa


“Birshshiyo oosuwaa keenaa metiya hara oosoy deˈiyaaba milatenna.” —“Ze Kambrij Ensayklopidiya of Languwaj.”








YIHOOWA MARKKATI birshshiyoogaa doommanaappe kase eti birshshanabay loytti halchidinne pilggidi xaafin giigees. Hegaadan giigiyo wode, Niwu Yorken waanna biiruwan xaafiyoogaara gayttidabaa kaalliya kifilee ubba xuufiyan deˈiya qofay likkenne ha wodiyaa asay goˈettiyo qaalan giigidaba gidiyoogaa yiggees.*

Hegaappe simmin, xaafiyoogaara gayttidabaa kaalliya he kifilee kumetta alamiyan deˈiya xeetan qoodettiya birshshiya citatuyyo he xuufiyaa kiittees; etappe daroti asay he qaalaa haasayiyo heeran oottoosona. Daroti bantta yelettido biittaa qaalan birshshoosona. Eti Inggilizettuwaakka bantta qaalaakka loytti akeekana bessees.



[image: Birshshiya citay issippe oottees]



BIRSHSHIYO OOSUWAA OOTTIYO OGIYAA


Ha misilee Beegottite! maxeetee Isppeene qaalan birshshettiyo ogiyaa bessees

	  Amarkkan deˈiya Yihoowa Markkatu waanna biiroy Inggilizettuwan giigida koyro xuufiyaa Isppeenen birshshiya citaassi kiittees



	  Birshshiyaageeti he xuufiyaa loytti pilggoosona



	  Birshshiyoogaa doommanaappe kase, birshshiyaageeti giigido qofaa tobboosona



	  Birshshettidabay asay darotoo haasayiyo hanotan xaafettidoogaa, qoncce, qofay Inggilizettuwan deˈiyaagaara issi mala gidiyoogaa, qassi wogaa maaran xaafettidoogaa birshshiyaageeti kaalloosona



	  Ubbabay poletti simmin, birshshettidabay attamettiyoosaanne haratuyyo imettiyoosaa kiitettees



	  Nu xuufiyaa nabbabiya kumetta saˈan deˈiya asay Geeshsha Maxaafaappe ba qaalan giigida maaddiya zoriyan goˈettees









Birshshiyaageeti bantta oosuwaa waati oottiyoonaa?

Birttaaniyan deˈiya, Gerant giyo birshshiyaagee hagaadan giis: “Taani birshshiyaageetuura issi citan oottays; hegaa gishshawu maayettidi oottiyoogee keehi koshshiyaaba. Birshshanawu mettiyaabata qoppidi issippe birshshanawu maloos. Hegaadan oottiyo wode, qaalatu xalla gidennan qofaa birshshanawu baaxetoos. Nuuni suure birshshanawunne geetettana koyettida qofaa qonccissanawu loytti qoppoos; qassi nu birshshiyo xuufiyaa nabbabiya asaa ubbatoo hassayoos.”

Birshshiyaageetu halchoy aybee?

“Nu halchoy asay ba qaalan koyro xaafettidabadan qoppidi xuufiyaa nabbabanaadaana. Birshshettidaba milatana bessenna. Hegaa gishshawu, asay darotoo haasayiyo ogiyan birshshanawu maloos. Yaatiyoogan, issi uri nu xuufiyaa dosanaadan, qassi malˈˈiya qumaa ufayttidi miyoogaadan ubbatoo ufayttidi nabbabanaadan koyoos.”

Birshshiyaageeti asay he qaalaa haasayiyo heeran deˈiyoogawu goˈˈay aybee?

“He qaalaa haasaya asaara deˈiyoogee geliya ogiyan etawu birshshanawu maaddees. Welsse biittan deˈiya daro asay ubba galla Welsse qaalaa haasayees. Qassi, nu birshshiyoobay asay ubbatoo goˈettiyo ogiyan giigidaba, akeekiyoobanne ufaytti nabbabiyooba gidiyoogaa eranawu heeran deˈiya asaa xeegidi qofaa yootanaadan oottana danddayoos. Hegee Inggilizettuwan deˈiya qofaa loytti birshshanawu maaddees.”

Intte oosoy waani oosettii?

“Birshshiyaageeti citan oottoosona. Koyro, birshshiyaageeti ubbay Inggilizettuwan giigida xuufiyan deˈiya qofaanne xaafettido hanotaa, qassi oossi xaafettidaakko loytti akeekanawu hegaa nabbaboosona. Nuuni, ‘Ha huuphe yohoy giigidoy aybissee? Waanna qofaynne halchoy aybee? Taani hagaappe ay tamaariyaanaa?’ yaagidi nuna oychoos. Hegaadan oottiyoogee nuuni loytti birshshanawu maaddees.

“Kaallidi, birshshiyaageeti giigettidobaa tobboosona, issoy issuwaappe tamaaroosona. Nuuni birshshanabaa loytti akeekidoo? Inggilizettuwan deˈiya qofaadan waati birshshana danddayiyoo? Inggilizetto xuufiyaa xaafidaagee hegaa nabbabiya asawu siyettanaadan koyido qofaa, nu qaalan giigida xuufiyaa nabbabiya asawukka siyettanaadan koyoos.”

Birshshiya heezzu asati issippe waati oottiyoonaa?

“Asay nu xuufiyaa nabbabidi sohuwaara akeekanaadan koyoos. Yaatanawu, birshshido mentto ubbaa cenggurssaa xoqqu oottidi zaari zaaridi nabbaboos.

“Birshshiya uri menttota nu qaalan xaafiyo wode, nuuni i xaafiyoobaa komppiyuteriyan beˈoos. Qofay paccennan woy gujettennan xaafettidoogaa kaalloos. Asay darotoo haasayiyo hanotan xaafettidoogaa, pitaleti likke gidiyoogaa, qassi wogaa maaran xaafettidoogaakka kaalloos. Hegaappe simmin, issi uri cenggurssaa xoqqu oottidi he menttuwaa nabbabees. I woy a nabbabiiddi xubettikko, ayssi xubettidaakko qoppoos. Menttoti ubbay birshshettidi wuriyo wode, issi uri cenggurssaa xoqqu oottidi nabbabishin, harati giigissana bessiyaabaa bantta masttooshan xaafoosona.”

Hegee keehi deexxiya ooso!

“Ee, tuma! Omarssan oosuwaappe kiyiyo wode daafuroos. SHemppidi maallado, kase oosettidabaa zaarettidi beˈoos. Amarida saaminttappe guyyiyan, xaafiyoogaara gayttidabaa kaalliya kifilee giigissana bessiyo wurssettabaa kiittees. Hegaappe simmin, nuuni birshshidobaa zaaretti nabbabidi giigissana bessiyaabaa giigissoos.”

Komppiyuteriyaara gayttidaagan goˈettiyo miishshati awugeetee?

“Komppiyuteree asaagaadan birshshana danddayenna. SHin Yihoowa Markkati birshshanawu keehi maaddiya miishshata giigissidosona. Issi miishshay nuuni darotoo goˈettiyo qaalati deˈiyo dikshineeriyaa. Hara miishshay qassi nu citay kase birshshidobaa ubbaa pilgganawunne metiya qaalata waati birshshidaakko beˈanawu maaddees.”

He oosuwaa xeelliyaagan intteyyo aybi siyettii?

“Nuuni nu oosuwaa asawu oottiyo loˈˈobadan xeelloos. Asay ufayttidi nabbabanaadaaninne hegaappe goˈettanaadan loytti oottana koyoos. Maxeetiyaaninne weyb saytiyan kiyiya qofay nabbabiya uraa wozanaa denttettanaagaanne a deˈoy kaseegaappe giiga gidanaadan oottanaagaa eriyoogan keehi ufayttoos.”






Merinawu goˈˈiyaaba


Kumetta saˈan xeetu miilooniyan qoodettiya asay, Yihoowa Markkati eta qaalan giigissido xuufiyaa nabbabiyoogan goˈettees. Eta xuufiyan, biiduwaaninne jw.org saytiyan kiyiya keehi maaddiya zoree Geeshsha Maxaafaappe ekettidaagaa. Qassi, sunttay Yihoowa gidido Xoossay ba qofay ‘zare ubbaayyo, qommo ubbaayyo, dumma dumma biittaa qaala ubbaayyo’ odettanaadan koyiyoogaa Geeshsha Maxaafay yootees.—Ajjuutaa 14:6.*







^ MENT. 4 Xuufee koyro xaafettiyoy Inggilizettuwaana.


^ MENT. 25 Ne qaalaaninne xeetan qoodettiya hara qaalatun giigida xuufiyaa, cenggurssan giigidabaanne biiduwaa beˈanawu www.jw.org saytiyaa xomoosa.





	JW.ORG


	Yihoowa Markkati Goˈettiyo weybsaytiyaa


	700ppe dariya qaalan




	Xoossay Yootiyoobaa Siya Yaatada Merinau Deˈa


	Yihoowa Markkati attamissido brooshuriyaa


	640ppe dariya qaalan




	Wochiyo Keelaa


	Yihoowa Markkati attamissiyo maxeetiyaa


	250ppe dariya qaalan




	Beegottite!


	Yihoowa Markkati attamissiyo maxeetiyaa


	100ppe dariya qaalan












[image: Dumma dumma qaalan giigida Beegottite! maxeetiyaa]



“Taani sahettiya asa. Dottoree tana akkamiyaaba gidikkokka, ta qaalan, Malagaase qaalan giigiya Beegottite! maxeetee yootiyoobaykka tana maaddiis. Beegottite! maxeetee taani hanqquwaa suulliyoogaa agganaadan maaddiis. Payyatettawu maaddiya qumaa maanaadaaninne bollaa minttettiyaabaa oottanaadankka zorees.* Nabbabidoogaadan oottido gishshawu, ta payyatettay kaseegaappe loˈˈiis.”—Ranayivoriso, Madagaskkare.



“Tana akkamiya dottoriyaa harata payyatettaabaa tamaarissanawu Gujurati qaalan giigida Beegottite! maxeetiyaa goˈettawusu. Jallissiyaabaanne ushshaa bessenna ogiyan goˈettiyoogaa xeelliyaagan a tamaarissin, amarida saaminttappe guyyiyan, Beegottite! maxeetiyaappe tamaaridobay tamaaretu aawati ushshawu daro miishshaa kessiyoogaa aggidi bantta naata loytti maaddanawu goˈettidoogaa tamaareti yootidosona.”—Janeto, Hindde.





^ MENT. 52 Beegottite! maxeetee payyatettawu maaddiya, hagaa mala qumaa miite woy hagaa malabaa oottite giidi zorenna. Maana qumaanne bollaa minttettanawu oottana bessiyaabaa xeelliyaagan issi uri kuuyanaappe kase waatana bessiyaakko loytti qoppana koshshees.








[image: Wuuqqoyoogee Iitaba giyo biiduwaa jw.org saytiyan beˈiya naˈaa]



Anggoolan deˈiya issi aayyiyaa Beegottite! maxeetiyaa giigissiyaageetuyyo hagaadan gaada xaafaasu: “Layttay hosppuna gidido ta naˈawu irssaaseti bayddo gishshawu, banaara tamaariyaageetuppe amaridaagaa wuuqqiis. Wuuqqiyoogee Iita giyo Porchugaale qaalan giigida biiduwaa jw.org saytiyan beˈidi, ikka wuuqqidobi deˈiyoogaa yootiis. I he naati awu atto gaanaadan oychanawunne eta irssaasiyaa ayssi zaariyaakko yootanawu, taani aara timirtte keetti baanaadan oychiis. A asttamaaree nuuni he biiduwaa ubba tamaareta bessanaadan eeno giis. Hegaa beˈi simmidi, daro tamaareti hegaappe guyyiyan wuuqqennaagaa yootidosona.”

Qaalaa Tamaaranawu Maaddiyaabaa!






[image: JW Language malaataa]



Yihoowa Markkati 2014n JW Language, giyo hara biittaa doonan mishiraachuwaa yootiyaageeti qaalatanne haasayaa meezetanaadan maaddiya elektiroonike prograamiyaa giigissidosona; hegee Bengali, CHayna, Hindde, Indoneezhe, Inggilizetto, Isppeene, Jaappaane, Jarmane, Kooriyaa, Mayanmaare, Paransaaye, Porchugaale, Raashiyaa, Suwaletto, Tagaloge, Tahi, Turkkenne Xaaliyaa qaalaa tamaaranawu maaddiyaaba; qassi hegaa bolli hara qaalatikka mata wode gujettana. Gujjada eranawu jw.org xomoosa; qassi JW Language giyaagaa koya.







^ (Ajj. 14:6) Sa7an de7iya asa ubbaayyo, zare ubbaayyo, qommo ubbaayyo, dumma dumma biittaa qaala ubbaayyoonne yara ubbaayyo merinaa wonggeliyaa mishiraachchuwaa awaajjanau, bolla saluwan paalliya hara kiitanchchaa taani be7aas.








BENI TAARIKIYAA

Ignatz Zemalvisa




[image: Ignatz Zemalvisa]



IGNATZ ZEMALVISI daroti eriyo asa gidenna; shin a oosoy ha wodiyan deˈiya daro so asaa maaddees. I Hangaare biittan Buda, haˈˈi Budapest geetettiya kataman yelettiis; i Viyena Yuniversttiyaappe 1844n akkamuwaa digiriyan anjjettiis. Zemalvisi Viyenan maccaasay yeliyo hosppitaaliyan 1846n issi profeseriyaa maaddiyaagaa gididi oottiyo wode, keehi azzanttiyaabaa akeekiis; hegeekka, yan yeliya xeetu maccaasatuppe 13ppe dariyaageeti naata yeliyo wode chayldbed fiver giyo gacinotu sahuwan hayqqiyoogaa.






He harggiyawu gaasodan qoppiyo dumma dummabay deˈikkokka, tumu gaasuwaa ooninne erana danddayibeenna. Hayqqiyaageetu qoodaa guuttanawu baaxetidobay ubbay hada attiis. Daro aayeti keehi waayettidi hayqqiyoogaa beˈiyo gishshawu, Zemalvisi he harggiyaa gaasuwaa eranawunne teqqanawu qofaa qachiis.

Zemalvisi oottiyo hosppitaaliyan maccaasay yeliyo naaˈˈu kiliniketi deˈoosona; koyro kilinikiyan hayqqiya aayetu qooday naaˈˈantto kilinikiyan hayqqiya aayetu qoodaappe keehi darees. He naaˈˈu kilinikiyan deˈiya dummatettay koyroogan, dottore gidanaageeti tamaaroosona; qassi naaˈˈanttoogan, maaretissiyoogaa loohiyaageeti tamaaroosona. Yaatin, issuwan hayqqiya aayetu qooday haraagaappe keehi dummatidoy aybissee? Zemalvisi he harggiyawu gaaso gidana giidi qoppiyo ubbabaa teqqanawu maliis; shin he ubbabaykka maaddibeenna.

Zemalvisi 1847 doomettaa heeran he harggiyaa gaasuwaa eranawu maaddiyaabaa akeekiis. Aara issippe oottiya a laggee, Yakob Kolechiki anhaa maramariiddi masunxxido gaasuwan suuttay hambbalaashettin hayqqiis. Haakimeti Kolechika anhaa maramaridi xaafidobaa Zemalvisi beˈidi, a harggiyaa malaataynne chayldbed fiver giyo gacinotu harggiyan sahettiyaageetu malaatay amarida hanotan issi mala gidiyoogaa akeekiis. Hegaa gishshawu, Zemalvisi anhaara gayttidaagan hambbalaashiyaabay shahaara maccaasay chayldbed fiver giyo gacinotu harggiyan oyqqettanaadan oottana danddayiyoogaa qoppiis. Dottoretinne dottore gidanawu tamaariyaageeti, yeliya maccaasay deˈiyo kifiliyaa gelanaappe kase darotoo anhaa maramariyo gishshawu, eti shahaara maccaasaa maramariyo wode woy maaretissiyo wode akeekennan eta he harggiyan oyttoosona! Naaˈˈantto kifiliyan hayqqiyaageetu qooday guutta gididoy, maaretissiyoogaa tamaariyaageeti anhaa maramarenna gishshataassa.

SHahaara maccaasaa maramaranaappe kase kushiyaa hegawu giigida kemikaliyan meecettana bessiyoogaa Zemalvisi sohuwaara yootiis. Hegee hayqqiyaageetu qooday keehi guuxxanaadan oottiis: Hosppuniyan xeetaappe 18.27 asay hayqqikkokka, he layttaa wurssettan xeetaappe 0.19 asa xallay hayqqiis.

“Ta qofay maccaasay yeliyo hosppitaaliyan gakkiya azzanttiyaabaa teqqiyoogaa, azinawu a machiyo, qassi naˈawu a aayyiyo hayquwaappe ashshiyoogaa.”—Ignatz Zemalvisa



Zemalvisi oottidoban ufayttiday ubba asa gidenna. I gacinotu hayquwawu gaaso gididabaara gayttidaagan oottidobay a halaqay qoppiyoogaappe dumma gidiyo gishshawu, Zemalvisi hegaa xeelliyaagan yootiyooban a halaqay yiillotiis. Guyyeppe Zemalvisi Viyenan oottiyoogaa aggidi, Hangaare simmiis. I yan Pest giyoosan deˈiya hosppitaaliyan maccaasaa maaretissiyo kifiliyaa halaafe gididi oottiis; i oottidobay gacinotu sahuwan hayqqiyaageetu qooday xeetaappe 1kka gakkennaadan oottiis.

Zemalvisi ba deˈuwan oottidobaa xeelliyaagan, Ze Kowuz, Konsept, end Profileksis of CHayldbed Fiver giyo maxaafaa 1861n attamissiis. SHin i pilggidi akeekidobaa goˈˈay amarida layttay aadhanaashin erettibeenna. He wodetun, attana danddayiya daroti hayqqidosona.



[image: Dottoreti kushiyaa meecettoosona]

Zemalvisi halaafe gididi oottiyo aakime keettan akkamiyaageeti geeshshatettaa naaganaadan azaziis.—Robert Toomi medhido misiliyaa





Zemalvisi harggiyan oyttiya jarmetuppe naagettana danddayiyo ogiyaa akeekida koyro asatuppe issuwaa gidiyoogee guyyeppe erettiis. A oosoy ayfiyan beettennabati harggiyawu gaaso gidiyoogaa eranawu maaddiis. Harggee Jarme gaasuwan oyqqiyoogaa kasetidi akeekida asatuppe issoy a; qassi i oottidobay akkamuwaa saynisiyaaranne oosuwaara gayttidaagan keehi maaddiyaaba gidiis. SHin 3,000 layttappe kase, Muuse Higgiyan anhaara gayttidaagan oottana bessiya kaaletoy odettiis; guyyeppe hegee Geeshsha Maxaafan xaafettiis.







QANTTA QONCCISSUWAA


	  Awurooppan 19tta xeetu layttan daro maccaasay chayldbed fiver giyo gacinotu harggiyan hayqqees; he harggiyan hayqqiya asaa qooday he wode xeetaappe 30.



	  Jarmeta 1674 doomettaa heeran maykroskoppiyan beˈana danddayikkokka, eti ay keenaa qohiyaakko asay loytti akeekibeenna. Dottoreti anhaa maramari simmidi kushiyaa kemikaliyan mecettennan sohuwaara maaretissiyoogee meeze gididaba.



	  Zemalvisi kushiyaa meecettiyoogee akkamo meeze gidanaadan oottiis; hegee darota hayquwaappe ashshiis.









Geeshsha Maxaafay Yootiyoobaa


Muuse Higgee, 16tta xeetu layttaa K.K., xaafettidaagee yootiyoogaadan, anhaa bochiya ooninne laappun gallassawu tuna, qassi i hegaappe geeyanawu ba bollaa meecettananne ba maayuwaa meeccana koshsees. He wodetun, he uri oonaaranne gayttenna. —Qoodaabaa 19:11-22.










[image: Ba machiyaa yootiyoobaa ezggiya azinaa]




SO ASAA MAADDIYAABAA | AQO DEˈUWAA

Metuwaabaa Haasayiyoogaa




METIYAABAA


Neeninne ne aqo laggiyaa issi metuwaabaa haasayidi poliyo wode, hegaa haasayiyoogaa doommiyo wodeegaappe aaruwan yiilloteetii? Hegaadaana gidikko, intte he hanotaa giigissana danddayeeta. SHin kasetidi, attuma asaynne macca asay qofaa qonccissiyoonne hara asaara haasayiyo ogiyaara gayttidaagan deˈiya dummatettaa erana bessees.*






NEENI ERANA BESSIYAABAA




[image: Attuma asay metuwaa waati giigissanaakko qoppees; maccaasay qassi ba qofaa waata qonccissanaakko qoppees]



Darotoo, maccaasay metuwaa giigissiyoogaabaa siyiyoogaappe metuwaabaa haasayiyoogaa dosees. Ubba, issi issitoo hegaabaa haasayiyoogee he metoy giigidabadan qoppanaadan oottees.

“Tawu siyettiyaabaa qonccissiyo wodenne ta azinay ta qofaa akeekidoogaa eriyo wode woppu gays. Hegaabaa haasayada, amarida daqiiqa giddon sohuwaara woppu gays.”—Sirppo.*



“Taayyo siyettiyaabaa ta azinawu yootana xayikko hegaa dogana danddayikke. Taani ta metuwaabaa haasayiyoogee hegaabaa zaarettada qoppennaadan oottees.”—Ejino.



“Hegee polisetu mirmaraa mala. Taani haasayiyo wode, ta metuwaabaa qonccissada yootays; qassi hegawu gaaso gididabaa akeekanawu malays.”—Lurdeso.



Attuma asay metuwaa giigissanawu qoppees. Attuma asay metuwaa giigissiyo wode maaddiyaabaa oottidabadan qoppiyo gishshawu, hegee garamissiyaaba gidenna. Azinay metuwaa giigissiyoogaa ba machiyaa maaduwawu an zemppanaadan oottiyaabadan xeellees. Hegaa gishshawu, azinay metuwaa giigissanawu oottiyoobay ekettennaba gidikko, i hegaa akeekanawu metootana danddayees. Kirka giyo azinay, “Issi uri ba metoy giiganaadan koyennaba gidikko, hegaabaa ayssi yootii!” yaagiis.

SHin aqo deˈoy giiga gidanaadan zoriya issi maxaafay hagaadan gees: “Zoranaappe kase, hanotaa akeekana koshshees. Ne aqo laggee neeni issibaa zoranaappe kase abaa qoppiyoogaanne ayyo qarettiyoogaa eranaadan ootta. Darotoo ne aqo laggiyaa koyiyoy neeni merettida metuwaa giigissanaadaana gidennan, wozanappe ezgganaadaana.”






NEENI OOTTANA DANDDAYIYOOBAA


Azinatuyyo: Qaretan ezggiyoogaa meezeta. Toomaasa giyo azinay hagaadan giis: “Issi issitoo, a yootiyoobaa siya simmada, ‘Siyiyoogaa xallay aynne maaddenna’ gaada qoppays. SHin ta machiyaa darotoo taani a yootiyoobaa ezgganaadan koyawusu.” Istefena giyo azinaykka he qofaa maayees. I hagaadan giis: “Ta machiyaa haasayiyo wode taani kelttiyaa gelennan a ba qofaa qonccissanaadan oottiyoogee loˈˈo gidiyoogaa akeekaas. Hegaadan haasayada poliyo wode a woppu giyoogaa tawu yootawusu.”

Hagaadan oottanawu mala: Hara wode neeni ne macheera issi metuwaabaa haasayiyo wode, a oychennan issibaa zorennaadan naagetta. A haasayiyo wode, i ayfiyaa xeellaydda loytta ezgga. I qofaa maayiyoogaa ne huuphiyaa qaattiyoogan bessa. I qofaa akeekidoogaa bessanawu a giidobaa qanttan yoota. CHarlesa giyo azinay, “Issi issitoo ta machiyaa taani i qofaa akeekidoogaanne taani o kaafiyoogaa eranawu koyawusu” yaagiis.—Geeshsha Maxaafaa maaraa: Yaaqooba 1:19.

Machotuyyo: Neeni koyiyoobaa oda. Eleno giyo machiyaa, “Aqo laggee nuuni koyiyoobaa erana giidi qoppana danddayoos, shin issi issitoo nuuni koyiyoobaa qonccissidi yootiyoogaa koshshana danddayees” yaagaasu. Eneso giyo machiyaa hagaadan gaasu: “Taani hagaadan gaana danddayays: ‘Tana issi metidabay deˈees; neeni hegaa siyanaadan koyays. Hegaa giigissanaadan koyikke, shin tawu siyettiyaabaa akeekanaadan koyays.’”

Hagaadan oottanawu mala: Ne azinay issi metuwaa siyosaara giigissanawu malikko, i neeyyo siyettiyaabaa akeekanawu koyennabadan qoppoppa. I hegaadan oottiyoy nena maaddanaassa gidana danddayees. Estero giyo machiyaa, “He hanotan yiillotiyoogaappe ta azinay tawu qoppiyoogaanne taani giyoobaa siyanawu koyiyoogaa, qassi tana maaddanawu koyiyoogaa akeekanawu baaxetays” yaagaasu.—Geeshsha Maxaafaa maaraa: Roome 12:10.

Naaˈˈawu haniyaabaa: Darotoo harati nuuyyo oottana koyiyoobaa etayyo oottana koyoos. Gidikkokka, issi metuwaabaa loytti haasayanawu, intte aqo laggee woy laggiyaa intte ay oottanaadan koyiyaakko akeekana bessees. (1 Qoronttoosa 10:24) Megeela giyo azinay hagaadan giis: “Neeni azina gidikko, loytta ezgga. Neeni macho gidikko, i hanotaa giigissanawu yootiyoobaa issi issitoo siya. Intte issoy issuwaa qofaa akeekanawu baaxetikko, intte naaˈˈaykka goˈettana.” —Geeshsha Maxaafaa maaraa: 1 PHeexiroosa 3:8.







^ MENT. 4 Hagan qonccissiyo eeshsha ubbay ubba azinatubaanne machotubaa bessiyaaba gidennan aggana danddayees. Gidikkokka, hagan odettida maarati issi uri ba azinaa woy machee qofaa suure akeekanaadaaninne aara woy iira kaseegaappe suure haasayanaadan maaddees.


^ MENT. 7 Ha huuphe yohuwan asatu sunttay laamettiis.




MAADDIYA XIQISETA


	‘Siyanawu eesotite, shin haasayanawu eesotoppite.’—Yaaqooba 1:19.



	“Issoi issuwaa bonchchiyoogan ufaittite.”—Roome 12:10.



	‘Issi qofan deˈite. Issoy issuwawu qarettite.’—1 PHeexiroosa 3:8.









LIKKE WODIYAN HAASAYIYOOGAA


Geeshsha Maxaafay, “Haasayaa likke wodiyan haasayiyoogee aiba lo77obee!” yaagees. (Leemiso 15:23) Qassi likke gidenna wodiyan haasayiyoogee qohiyaaba.

“Likke gidenna wodiyan haasayiyoogee issoy haraara maara haasayennaadan oottees.”—Sirppo.



“Intteppe issoy namisettidaashin woy daafuridaashin inttena qofissidabaa haasayana bessenna.” —Juliyo.



“Issitoo, ta azinay soo gelosaara tana keehi yiilloyidabaa haasayiyoogaa doommaas. SHin hegee ta azinay keehi yiillotanaadaaninne salettanaadan oottanaagaa akeekada, haasayiyoogaa aggabayaas! Attidaagaa kahuwaa mi simmin odanaagaa awu yootaas. Hegawu i tana galatiis; qassi nuuni hegaa guyyeppe haasayiyo wode naaˈˈaykka woppu giidi suure haasayida.”—Lurdeso.









^ (Yaaq. 1:19) Hegaa gishshau, ta siiqo ishatoo, hagaa hassayite; asai ubbai siyanau eesoto; shin haasayanaunne hanqqettanau eesotoppo.



^ (Roo. 12:10) issoi issuwaara ishanttudan siiqettite; issoi issuwaa bonchchiyoogan ufaittite;



^ (1 Qor. 10:24) Ooninne hara asa go77iyaabaa qoppoppe attin, harai atto issoinne bana go77iyaabaa qoppoppo.



^ (1 PHe. 3:8) Hegaappe aadhdhiyaabaa gidikko, ubbai issi qofan de7ite. Issoi issuwau qarettidi, ishanttudan siiqettite; qassi issoi issuwau kehiyaageetanne intte huuphiyaa kaushshiyaageeta gidite.



^ (Yaaq. 1:19) Hegaa gishshau, ta siiqo ishatoo, hagaa hassayite; asai ubbai siyanau eesoto; shin haasayanaunne hanqqettanau eesotoppo.



^ (Roo. 12:10) issoi issuwaara ishanttudan siiqettite; issoi issuwaa bonchchiyoogan ufaittite;



^ (1 PHe. 3:8) Hegaappe aadhdhiyaabaa gidikko, ubbai issi qofan de7ite. Issoi issuwau qarettidi, ishanttudan siiqettite; qassi issoi issuwau kehiyaageetanne intte huuphiyaa kaushshiyaageeta gidite.



^ (Lee. 15:23) Oishettidobaassi likke zaaruwaa zaariyoogee he uraa ufaissees; haasayaa likke wodiyan haasayiyoogee aiba lo77obee!








GEESHSHA MAXAAFAY YOOTIYOOBAA

Ammanuwaa


Issi issi asay ba haymaanootiyaa mintti kaalliyoogaa yootees; shin “ammano” giyoobi aybakko akeekanawu metootees. Ammanoy aybee, qassi koshshiyoy aybissee?





Ammanoy aybee?


ISSI ISSI ASAY GIYOOBAA:

 Daro asay ammanoy deˈiyo uri issibaa naqaashi baynnan coo ammanees giidi qoppees. Leemisuwawu, “Taani Xoossaa ammanays” giya, ba haymaanootiyaa mintti kaalliya uraabaa qoppa. Issi uri a, “Neeni ammaniyoy aybissee?” giidi oychiyaakko i, “Taani diccidoy hegaadaana” woy, “Taani ubbatoo hegaadan tamaaraas” gaana danddayees. Hegee, issibaa ammaniyoogaaninne tuma giidi coo ekkiyoogaa giddon dummatetti deˈennabadan asay qoppanaadan oottana danddayees.

GEESHSHA MAXAAFAY YOOTIYOOBAA:

 “Ammano giyoogee, demmana giidi ufaissan naagi uttidobai ammanttiyoogaanne be7anau danddayennabaa erissiyaagaa.” (Ibraawe 11:1) Issi uri issibay hanana giidi ammanettidi naagiyoy hegee polettanaagaa ammanttiya naqaashay deˈiyo wodiyaana. Ubba, ha xiqisiyan “erissiyaagaa” geetettidi birshshettida qaalay koyro xaafetto doonan issi urawu siyettiyaabaa woy issibay hananaadan amottiyoogaa bessiyaaba gidenna. Yaatiyo gishshawu, ammanoy issibawu naqaashi deˈin ammaniyooba.

“Beettenna a [Xoossaa] hanotai hegeekka a merinaa wolqqainne a Xoossatettai issippe Xoossai ha sa7aa medhdhoosappe doommidi, etau qonccidi beettiis.”—Roome 1:20.








Ammanoy koshshiyaabaa gididoy aybissee?


GEESHSHA MAXAAFAY YOOTIYOOBAA:

 “Ammanoi bainnan ooninne Xoossaa ufaissanau danddayenna; aissi giikko, Xoossaakko yiya ooninne Xoossai de7iyoogaanne bana koyiyaageetuyyo woituwaa immiyoogaa ammananau koshshees.”—Ibraawe 11:6.

Kasetidi beˈidoogaadan, daro asay Xoossaa ammaniyoy hegaadan oottanaadan tamaarido gishshataassa. Eti, ‘Taani naatettaappe doommada hegaadan diccaas’ gaana danddayoosona. SHin Xoossay bawu goynniyaageeti i deˈiyoogaanne eta siiqiyoogaa loytti ammananaadan koyees. Geeshsha Maxaafay nuuni Xoossaa tumuppe erana mala a mintti koyana bessiyoogaa yootiyo issi gaasoy hegaa.

“Xoossaakko shiiqite; ikka inttekko shiiqana.”—Yaaqooba 4:8.








Neeni waata ammanana danddayay?


GEESHSHA MAXAAFAY YOOTIYOOBAA:

 Geeshsha Maxaafay, “Asi qaalaa siyidi ammanees” yaagees. (Roome 10:17) Hegaa gishshawu, Xoossaa ammananawu oottana koshshiya koyrobay, Geeshsha Maxaafay a xeelliyaagan tumuppe tamaarissiyoobaa ‘siyiyoogaa.’ (2 Ximootiyoosa 3:16, 17) Geeshsha Maxaafaa xannaˈiyoogee kaallidi deˈiyaageeta gujjin hara gita oyshatu likke zaaruwaa eranawu maaddees: Xoossay oonee? Xoossay deˈiyoogaa bessiyaabay aybee? Xoossay tawu tumuppe qoppii? Xoossay sinttanawu halchidobay aybee?



[image: Muquwaa loytti xeelliya bitaniyaa]

Nu yuushuwan deˈiya ubbabay Xoossay deˈiyoogaa bessees





Yihoowa Markkati ufayssan nena Geeshsha Maxaafaa xannaˈissana. Qassi jw.org saytiyan qonccidaagaadan, “Yihoowa Markkati asaa Geeshsha Maxaafaa tamaarissiyoogan ufayttoosona; shin oonanne nu haymaanootiyaa yame gida gookko. Nuuni ubba asawu ba koyidobaa dooridi ammaniyo maatay deˈiyoogaa eriyo gishshawu, Geeshsha Maxaafay yootiyoobaa xallaa tamaarissoos.”

Hanno gakkanawu beˈidoogaadan, ne ammanoy naqaashi deˈiyooba gidana bessees; he naqaashaa neeni Geeshsha Maxaafaa nabbabada akeekido tumaappe demmaasa. Yaatiyoogan, ‘eti tamaaridobay tumakkonne eranawu ubba gallassi Xoossaa maxaafata tamaariiddi, qaalaa kumetta laamotan ekkida,’ koyro xeetu layttan deˈida Geeshsha Maxaafaa tamaaretu leemisuwaa kaallaasa.—Oosuwaa 17:11.

“Asai nena issi Xoossaa gididaagaa erana malanne, qassi neeni kiittido Yesuus Kiristtoosa erana mala, hagee merinaa de7o.”—Yohaannisa 17:3.











^ (Ibr. 11:1) Ammano giyoogee, demmana giidi ufaissan naagi uttidobai ammanttiyoogaanne be7anau danddayennabaa erissiyaagaa.



^ (Roo. 1:20) Beettenna a hanotai hegeekka a merinaa wolqqainne a Xoossatettai issippe Xoossai ha sa7aa medhdhoosappe doommidi, etau qonccidi beettiis; eti hegaa Xoossai medhdhidobaappe be7anau danddayiyo gishshau,etau gaasoyiyoobi baawa.



^ (Ibr. 11:6) Ammanoi bainnan ooninne Xoossaa ufaissanau danddayenna; aissi giikko, Xoossaakko yiya ooninne Xoossai de7iyoogaanne bana koyiyaageetuyyo woituwaa immiyoogaa ammananau koshshees.



^ (Yaaq. 4:8) Xoossaakko shiiqite; ikka inttekko shiiqana. Inttenoo nagaranchchatoo, intte kushiyaa meecettite. Naa77u qofai de7iyoogeetoo, intte wozanaa geeshshite.



^ (Roo. 10:17) Simmi asi qaalaa siyidi ammanees; qassi issi urai Kiristtoosa qaalaa yootin siyees.



^ (2 Xim. 3:16, 17)  17 Xoossaa maxaafa ubban Xoossaa Ayyaanai de7ees. Qassi he maxaafati Xoossau oottiya asi kumettanne lo77o ooso ubbau giigidaagaa gidana mala, tumatettaa tamaarissanau, balaa seeranau, mooruwaa suurissanaunne xillotetta de7uwau zoriyaa immanau maaddoosona.



^ (Oos. 17:11) Beeriyaa asati Tasalonqqen de7iya asatuppekka aadhdhiya akeekanchcha gidido gishshau, “PHauloosi giidoogee tumakkonne” yaagidi, ubba gallassi Xoossaa maxaafata tamaariiddi, qaalaa kumetta laamotan ekkidosona.



^ (Yoh. 17:3) Asai nena issi Xoossaa gididaagaa erana malanne, qassi neeni kiittido Yesuus Kiristtoosa erana mala, hagee merinaa de7o.









[image: Darotoo qumaa alerjiyawu woy qumay baqalanaadan gaaso gidiya qumaa]




Qumaa Alerjiyaanne Qumay Baqaliyoogaa Dummatettay Aybee?


Eemelo: “Tana sheneyido gishshawu shukkaa wottabayaas. Doona giddoy qaaca qaaca giis; ta inccarssaykka kixxiis. Tana yiicoyiyoogaa doommiis; qassi shemppiyoogeekka metiis. Puuso milatiyaabay ta kushiyaaninne qooriyaa heeran kiyiis. Ta sahuwaa genccana koyaas; shin eesuwan hosppitaaliyaa baana koshshiyoogaa akeekaas!”








DARO asay miyoogan ufayttees. SHin issoti issoti amarida qumaa morkkedan xeelloosona. Ibay qommoora odettido Eemeligaadan, eti qumaa alerjiyan sahettoosona. Eemelo sakkiyaagee anafilakssis geetettiya wolqqaama alerje; hegee worana danddayiyaaba. SHin, qumaa alerjetuppe daroti keehi qohiyaageeta gidokkona.

Mata wodeppe haa simmin, qumaa alerjeenne qumay baqaliyoogee kaseegaappe dariis. SHin qumaa alerjiyan sahettiyaabadan qoppiyaageetuppe amaridaageetu xallay tumuppe hegaadan sahettiyoogee akkamuwan erettidoogaa issi issi xinaatee qonccissees.






Qumaa Alerjee Aybee?


Jenifero giyo dottoriyaa kaalettiyo saynttisttetu citay Ze Jornal of ze Amerikan Medikal Assosiyiyeshin giyo xuufiyan qonccissidoogaadan, “qumaa alerjiyawu kumetta saˈan ubba asay maayiyo birshshetti baawa.” SHin bollay bana qohiyaabaappe teqqanawu oottiyooban alerjee merettiyoogaa daro eranchati yootoosona.

Qumaa giddon deˈiya protine giyoobaappe denddidaagan alerjee merettees. Bollay bana qohiyaabaappe teqqanawu oottiyoobay protiniyaa balan morkkedan xeellana danddayees. Protinee bolla giddo geliyo wode bollay bana qohiyaabaappe teqqanawu oottiyoobay he gelida morkkiyaa xayssanawu IgE (Imiyunoglobulin E) giyo bollawu imatta gididabaa teqqiyaabay merettanaadan oottees. Alerje gidiya qumaa issi uri miyo wode, bollaa qohiyaabaappe teqqiyaabati histtaamin giyoobaa gujjin hara kemikaleti bolla giddon merettanaadan oottoosona.

Darotoo, histtaamin giyo kemikalee bollay bana qohiyaabaappe teqqanawu oottiyoobaara gayttidaagan maaddiyaabaa oottees. SHin erettenna gaasuwan IgE giyo, bollawu imatta gididabaa teqqiyaabay merettin, bolla giddon histtaamin kemikalee pulttees; hegee protinee deˈiyo issi issi qumaa miida asaa bolli alerjiyaa malaatay beettanaadan oottees.

Issi uri mi erenna qumaa miyo wode aynne hanennan aggana danddayees; shin he qumaa zaarettidi miyo wode qumaa alerjiyan sahettana danddayees.






Qumay Baqalees Giyoogee Aybee?


Qumay baqaliyoy qumaa alerjiyaagaadan, issi qumaa bollay dosenna wodiyaana. Qumaa alerjee bollay bana qohiyaabaappe teqqanawu oottiyoobaa gaasuwan merettiyaaba; shin qumay baqalees giyoobay qumay bolla giddon liiqiyo hanotaara gayttidaagan merettiyaaba. Issi uri miidobaa a bollay gaaccanawu metootana danddayees; hegee gidiyaagaa keena inzzaymee baynna gishshataassa woy quman deˈiya kemikaleti liiqissanawu metiyaageeta gidiyo gishshataassa gidana danddayees. Leemisuwawu, maattan deˈiya sukkaariyaa liiqissanawu koshshiya inzzaymee ganjje giddon pulttenna wode, issi issi asawu maattan deˈiya lakttoos giyo sukkaaree baqalees.

Qumay baqaliyoogee bollawu imatta gididabaa teqqiyaabay merettiyoobaara gayttidaba gidenna gishshawu, issi qumaa koyro miyo wode hegee erettana danddayees. Gidikkokka, he qumaappe guuttaa miyo wode baqalennan aggana danddayees; shin daruwaa miyo wode baqalana danddayees. Hegee keehi qiiba qumaa miikkokka, woro kare attana danddayiya qumaa alerjiyaappe dumma.



[image: Maattaa, phuuphulliyaa, sherxxan giyo moliyaa, akuriya ataraa, moliyaa, lawuziyaa, gawuziyaanne gisttiyaa]








Hegawu Malaatay Aybee?


Neeni qumaa alerjiyan sahettikko, bollay qaacissana, puuso malabay kiyana, kookkee, ayfee woy inxxarssay kixxana, looqqoyana, cooshshana woy utissana danddayees. Keehi wolqqaamikko, suuttaa likkee guuxxana, yiicoyana, yiicoyidi onggana, qassi wozanay shociyoogaa aggana danddayees. Ubba ixxi iitidi woranakka danddayees.

Ubba qumaykka alerjee merettanaadan oottana danddayees. SHin wolqqaama qumaa alerjee darotoo maattaa, phuuphulliyaa, moliyaa, sherxxan giyo moliyaa, lawuziyaa, akuriya ataraa, gawuziyaanne gisttiyaa mala amarida qumaa gaasuwan denddana danddayees. Issi ura layttay aappuna gidikkokka, alerjiyaa sahettana danddayees. Alerjee zariyaappe laattiyooba gidana danddayiyoogaakka xinaateti qonccissoosona; aawaynne aayyiyaa woy etappe issoy alerjiyaa sahettikko eta naˈay alerjiyaa sahettana danddayees. Daro naati dicciyo wode, eta sakkiya qumaa alerjee aggees.

Qumay baqaliyoogaa bessiya malaatay wolqqaama alerjiyaagaadan hirggissenna. Qumay baqaliyo wode uloy sakkana, puurissana, dawuzissana, uloy iqana, huuphee zawurana, bollan puuso malabay kiyana, daafurssana woy bollay pashkkennan aggana danddayees. Maattaynne maattaa qommo gididabay, gisttee, gilutin giyoobay, ushshaynne irshshoy issi issi asawu baqalees.






Maramarettiyoogaanne Akkamettiyoogaa


Qumaa alerjee sakkiyo wode woy qumay baqaliyo wode, neeni akkamettanawu koyana danddayaasa. Neeni ne huuphe kuuyiyoogeenne issi issi qumaa meennan agganawu qofaa qachiyoogee ne bollawu koshshiya qumaa diggiyooba gidiyo gishshawu qohana danddayees.

Alerjiyaa denttettiya qumaa meennan aggiyoogaappe attin, qumaara gayttida wolqqaama alerjiyawu erettida akkamoy baawa.* SHin qumaa alerjee hegaa keena wolqqaama gidana xayikko woy qumay baqalikko, he qumaappe guuttaa xalla issi issitoo miyoogee he sahuwaa denttennan aggana danddayees. SHin, hegaadan sahettiyaageeti he qumaa muleera meennan agganawu woy amarida wodiyawu meennan agganawu koyoosona.

Qumaa alerjiyan sahettiyaaba woy qumay baqalikko, neeni hegaadan sahettiya daroti akeekan bollawu maaddiyaanne malˈˈiya dumma dumma qumaa miyoogaa eriyoogan minettana danddayaasa.







^ MENT. 19 Wolqqaama alerjiyan sahettiyaageeti qoppennan sahettiyo wode banttana caddiyo marppiyaanne xaliyaa oyqqiyoogee loˈˈo. Hegaa mala alerjiyan sahettiya naati ay miyo wode sahettiyaakko, bantta asttamaaretanne eta naagiyaageeta erissiyo malaataa oyqqana woy qachana bessiyoogaa issi issi haakimeti yootoosona.








MAALAALISSIYA MERETAA!

Qaacuwaa Qooriyaa







[image: Adussa maataa doonan tookkida qaacuwaa]



MEKANIKAL INJINERETI qaacoy baappe daro kushiyaa deexxiyaabaa tookkana danddayiyoogan maalaalettoosona. Amarkkan Ohayo Isttet Yuniversttiyan deˈiya injinereti qaacuwaa bollaa hanotaa, a eeshshaanne i qaaxxiyo hanotaa bessiya misiliyaa komppiyuteriyan medhidosona. Eti qaacuwawu bolla gidduwaa bessiyaabaa eraajiyan denttiyoogaaninne qaacoy deexxiyaabaa tookkiyo wode ba wolqqaa waati goˈettiyaakko bessiyaabaa goˈettiyoogan he misiliyaa medhidosona.

Qaacoy daro deexxiyaabaa ba doonan saxxidi tookkanaadan keehi maaddiya a bollaa kifilee qooriyaa. Qaacuwaa qoore giddon deˈiya shugobay keehi mino gidida, a tiraaranne huuphiyaara xambbixalletti uttido hanotay, kushiyaa biradheti issoy issuwaara xambbixallettiyoogaa mala. Hegaa xannaˈiyaageetuppe issoy hagaadan giis: “SHugonne mino gidida qaacuwaa bollati issoy issuwaara oyqettidonne merettido hanotay qooriyaa kuree oottiyoobawu keehi maaddees. Qaacuwaa qooriyaa kuree keehi minnanaadan oottiyay minonne shugo gididabay issoy issuwaara oyqettido dumma hanotaa gidennan aggenna; a qooree keehi deexxiyaabaa tookkanaadan maaddiyay hegaa gidana.” Hegaa xannaˈiyaageeti, qaacuwaa qooree waati oottiyaakko loytti akeekiyoogee kaseegaappe loytti oottiya roobooteta medhanawu maaddana giidi qoppoosona.

Ne qofay aybee? Qaacuwaa qooree hegaadan oyqettidoynne mino gididoy coo qaadaaneeyye maalaalissiya hanotan merettido gishshataassee?

^ (Qoo. 19:11-22) “Haiqqida asa ahaa bochchiya ooninne laappun gallassaa wogaadan tunana. 12 He tunatettaappe geeyiyo haattan heezzantta gallassinne laappuntta gallassi, i bana geeshsho; hegaappe guyyiyan, wogaadan geeshsha gidana; shin heezzantta gallassaaninne laappuntta gallassan bana geeshshana xayikko, i geeshsha gidenna. 13 Haiqqida uraa ahaa bochchiya ooninne bana geeshshennan aggikko, GODAA Dunkkaaniyaa i tunissees; he urai Israa7eela asaa giddoppe bohetto. Tunatettaappe geeyiyo haattai a bollan caccafettibeenna gishshau, i tuna; a tunatettai a bollan gam77ees. 14 “Issi uri dunkkaaniyaa giddon haiqqikko de7iya wogai hagaa: dunkkaaniyaa giddo geliya ooninne, qassi dunkkaaniyaa giddon de7iya ubbaikka laappun gallassaa tuna gidana. 15 Hegaadankka, qum77ettennan dooya de7iya miishsha ubbai tuna gidana. 16 Qassi dembban bisuwan haiqqida asa, woikko coo haiqqida ahaa, woikko asa meqetta, woikko duufuwaa bochchiya ooninne laappun gallassaa tuna gidana. 17 “ Tunatettaappe geeshshanau xuuggido ussee bidinttaappe amaridaagaa ekkada, otuwan wottada, pultto haattaa an tiga; 18 tigin geeshsha asi hiisoophphiyaa bonccuwaa ekkidi, haattan naaqqi kessidi, dunkkaaniyaa, dunkkaaniyan de7iya miishshaa ubbaaninne hegan de7iya asaa ubbaa bollan caccafo. Qassi asa meqettaa, woikko duufuwaa, woikko worido uraa, woikko haiqqida uraa bochchida asa o bollinne i caccafo. 19 Geeshsha asi heezzanttanne laappuntta gallassan tunida uraa bollan caccafo. I laappuntta gallassan he uraa tunatettaappe geeshsho; he geeyida bitanee ba maayuwaa meecco; ba bollaakka haattan meecetto; he gallassa omarssi i geeshsha gidana. 20 “SHin tuna uri bana geeshshennabaa gidikko, he uri GODAA geeshsha sohuwaa tunissido gishshau, Israa7eela asaa giddoppe bohetto; tunatettaappe geeyiyo haattai a bollan caccafettibeenna gishshau, i tuna. 21 Hagee intteyyo merinaa woga gidana. Qassi tunatettaappe geeyiyo haattaa caccafiya asi ba maayuwaa meecco; tunatettaappe geeyiyo haattaa bochchiya ooninnekka omarssi gakkanaassi tuna gidana. 22 Tuna uri bochchiyo aibinne tunees. Qassi hegaa bochchiya ooninne omarssa gakkanaassi tuna gidees” yaagiis.

